
Abstract. This article examines the methodological foundations of using artificial 
intelligence (AI) tools in teaching biology to students with special educational 
needs (SEN). The aim of the study is to identify the didactic potential of effectively 
integrating AI technologies into inclusive education and to propose an adaptive 
learning model that takes into account the individual characteristics of learners. 
The study analyzes AI-based adaptive tasks, differentiation of learning materials, 
visualization tools, and mechanisms of multimodal (audio, visual, and interactive) 
support. It describes the possibilities of adapting learning content using AI 
technologies according to students’ level of knowledge, perceptual characteristics, 
and learning pace, as well as automatically adjusting the difficulty level of tasks. 
In addition, the study examines the pedagogical potential of explaining complex 
biological phenomena, such as cell structure, photosynthesis, respiration, and 
genetic processes, through 3D models, animations, and interactive visualizations. 
The study substantiates that the use of AI tools contributes to increasing students’ 
cognitive activity and learning motivation, supporting information perception and 
memorization processes, and developing independent learning skills. The results 
demonstrate that the purposeful, systematic, and pedagogically grounded use of 
AI in inclusive biology lessons can improve the accessibility of the educational 

environment, enhance the quality of learning, and effectively address the individual 
needs of each learner. At the same time, the use of artificial intelligence, while 
preserving the professional role of the teacher in the educational process, creates 
conditions for individualized learning, monitoring students’ academic achievements, 
and providing timely feedback. This approach contributes to implementing the 
key principles of inclusive education and creating equal opportunities for learning 
biology.

visualization, multichannel learning, digital education

Аннотация. Бұл мақалада ерекше білім беруге қажеттілігі бар (ЕББҚ) 
оқушыларға биология пәнін оқытуда жасанды интеллект (ЖИ) құралдарын 
қолданудың әдістемелік негіздері қарастырылады. Зерттеудің мақсаты – 
инклюзивті білім беру жағдайында ЖИ технологияларын тиімді енгізудің 
дидактикалық мүмкіндіктерін айқындау және білім алушылардың жеке 
ерекшеліктерін ескеруге бағытталған бейімделмелі оқыту моделін ұсыну. 
Зерттеу барысында жасанды интеллект негізіндегі бейімделмелі тапсырмалар, 
оқу материалын саралау, визуализация құралдары және көпарналы (аудио, 
визуал, интерактивті) қолдау механизмдері талданады. ЖИ технологиялары 
арқылы оқу мазмұнын оқушының білім деңгейіне, қабылдау ерекшеліктеріне 

және оқу қарқынына сәйкес бейімдеу, тапсырмалардың күрделілік деңгейін 
автоматты түрде өзгерту мүмкіндіктері сипатталады. Сонымен қатар, 
жасушаның құрылысы, фотосинтез, тыныс алу, генетикалық үдерістер 
сияқты күрделі биологиялық құбылыстарды 3D-модельдер, анимациялар 
және интерактивті визуализациялар арқылы түсіндірудің педагогикалық 
мүмкіндіктері қарастырылады. ЖИ құралдарын пайдалану оқушылардың 
танымдық белсенділігін арттыруға, оқу мотивациясын күшейтуге, ақпаратты 
қабылдау мен есте сақтау үдерістерін қолдауға, сондай-ақ дербес білім алу 
дағдыларын дамытуға ықпал ететіні негізделеді. Зерттеу нәтижелері ЖИ-
ді инклюзивті биология сабағында мақсатты, жүйелі және педагогикалық 
тұрғыдан негізделген түрде қолдану оқу ортасының қолжетімділігін арттыруға, 
білім сапасын жетілдіруге және әр білім алушының жеке қажеттіліктерін 
тиімді қанағаттандыруға мүмкіндік беретінін көрсетеді. Сонымен бірге, 
жасанды интеллектті қолдану мұғалімнің оқытудағы кәсіби рөлін сақтай 
отырып, оқу үдерісін дараландыруға, оқушының оқу жетістіктерін бақылауға 
және кері байланысты жедел ұйымдастыруға жағдай жасайды. Бұл тәсіл 
инклюзивті білім берудің негізгі қағидаларын іске асырып, биологияны 
меңгеруге тең мүмкіндік қалыптастыруға ықпал етеді.

Түйін сөздер: инклюзивті білім беру, биологияны оқыту, жасанды 
интеллект, визуализация, көпарналы оқыту, цифрлық білім беру

Аннотация. В данной статье рассматриваются методические основы 
применения инструментов искусственного интеллекта (ИИ) при обучении 
биологии учащихся с особыми образовательными потребностями 

(ООП). Цель исследования — определить дидактические возможности 
эффективного внедрения технологий ИИ в условиях инклюзивного 
образования и предложить адаптивную модель обучения, ориентированную 
на учёт индивидуальных особенностей обучающихся. В ходе исследования 
анализируются адаптивные задания на основе искусственного интеллекта, 
дифференциация учебного материала, средства визуализации и механизмы 
многоканальной (аудиальной, визуальной, интерактивной) поддержки. 
Описываются возможности адаптации содержания обучения с помощью 
технологий ИИ в соответствии с уровнем знаний учащегося, особенностями 
его восприятия и темпом обучения, а также возможности автоматического 
изменения уровня сложности заданий. Кроме того, рассматриваются 
педагогические возможности объяснения таких сложных биологических 
явлений, как строение клетки, фотосинтез, дыхание и генетические процессы, 
посредством 3D-моделей, анимаций и интерактивных визуализаций. 
Обосновывается, что использование инструментов ИИ способствует 
повышению познавательной активности учащихся, усилению учебной 
мотивации, поддержке процессов восприятия и запоминания информации, а 
также развитию навыков самостоятельного обучения. Результаты исследования 
показывают, что целенаправленное, систематическое и педагогически 
обоснованное применение ИИ на инклюзивных уроках биологии позволяет 
повысить доступность образовательной среды, улучшить качество обучения 
и эффективно удовлетворять индивидуальные потребности каждого 
обучающегося. Вместе с тем использование искусственного интеллекта при 
сохранении профессиональной роли учителя в образовательном процессе 
создаёт условия для индивидуализации обучения, мониторинга учебных 
достижений учащихся и оперативной организации обратной связи. Данный 
подход способствует реализации основных принципов инклюзивного 
образования и созданию равных возможностей для освоения биологии.

Ключевые слова: инклюзивное образование, преподавание биологии, 
искусственный интеллект, визуализация, многоканальное обучение, цифровое 
образование

Кіріспе. Ерекше білім беру қажеттілігі бар (ЕББҚ) оқушыларға 
биология пәнін оқытуда оқу материалының қолжетімділігі, түсініктілігі 
және оқу әрекетіне белсенді қатысуы шешуші мәнге ие. Биологиядағы 
көптеген ұғымдар мен үдерістер (жасушалық құрылымдар, физиологиялық 
механизмдер, экожүйелік байланыстар) көзге тікелей көрінбейтіндіктен, 
оларды қабылдау көбіне визуализацияға, нақты модельдеуге және көп рет 
қайталап қарауға сүйенеді. Осы тұрғыда жасанды интеллект (ЖИ) құралдары 
инклюзивті ортада оқытуды дербестендіруге, тапсырмаларды бейімдеуге 
және оқушыға көпарналы (мәтіндік, аудиолық, визуал, интерактивті) қолдау 
ұйымдастыруға мүмкіндік беретін перспективалы технологиялық ресурс 
ретінде қарастырылады (Dede, 2014). Сонымен қатар, білім беруде ЖИ қолдану 

тек технологиялық мүмкіндікпен шектелмей, оқу теңдігі, қолжетімділік, 
деректер қауіпсіздігі және адамдық бақылау қағидаларын сақтау арқылы 
педагогикалық мақсатқа қызмет еткен жағдайда ғана нәтижелі болатыны атап 
көрсетіледі (Siemens et al., 2012).

ЖИ құралдарын енгізудің әдістемелік негізі ең алдымен оқытуды «бір 
өлшемді» түсіндіруден оқушының жеке ерекшелігін ескеретін бейімделмелі 
оқу траекториясына көшірумен байланысты. Бейімделмелі тапсырмалар оқу 
мақсаты бірдей болғанымен, күрделілік деңгейі, мәтін көлемі, терминнің 
берілу тәсілі, тірек-сигналдардың саны және жауап беру форматы әр оқушыға 
қарай өзгеретіндей етіп құрастырылады (Tomlinson, 2014). Мұндай тәсіл 
Universal Design for Learning (UDL) қағидаттарымен үйлеседі: оқушыға 
ақпаратты әртүрлі формада ұсыну, оқу әрекетін әртүрлі жолмен көрсету және 
оқуға ынталандырудың бірнеше тәсілін қолдану (CAST, 2024). Биологияны 
оқытуда визуализация (3D модель, анимация, интерактивті симуляция) ерекше 
орын алады, себебі ол күрделі құрылымдар мен себеп–салдар байланыстарын 
«көрсетіп», түсінікті етеді; мультимедиалық оқытудың когнитивтік 
қағидалары бойынша дұрыс жобаланған мультимедиа түсінуді жақсартып, 
артық когнитивтік жүктемені азайтуға ықпал етеді (Mayer, 2020).Сонымен 
бірге ЖИ-дың білім берудегі әлеуеті бірқатар шектеулер мен тәуекелдерді 
ескере отырып іске асырылуы қажет. Зерттеулер ЖИ шешімдерінің білім 
беру тәжірибесінде педагогтің рөлін толық алмастырмайтынын, керісінше, 
мұғалімнің әдістемелік бағдар беруі, тапсырмаларды мақсатқа сай таңдау және 
нәтижені интерпретациялау арқылы технологияның тиімділігі артатынын 
көрсетеді (Zawacki-Richter et al., 2019). ЕББҚ бар оқушылар контекстінде 
бұл талап одан әрі күшейеді: автоматты ұсыныстарды «сол күйі» қабылдау, 
оқушының дербес ойлауын әлсірету, академиялық адалдық қағидаларын 
бұзу немесе стилистикалық біріздендіру сияқты қауіптер туындауы мүмкін. 
Сондықтан ЖИ құралдары диагностикалық және қолдаушы функцияда 
қолданылып, әр тапсырма рефлексиямен (неге осылай түзеттім? қандай 
дәлелім бар?) және мұғалімнің бақылауымен сүйемелденгенде ғана тұрақты 
оқу нәтижесіне әкеледі. Сонымен қатар этикалық өлшемдер (ашықтық, 
әділдік, дербес деректерді қорғау, адамдық бақылау) міндетті түрде сақталуы 
тиіс (Selwyn, 2019).

Әдебиеттерге шолу. Ерекше білім беру қажеттілігі бар (ЕББҚ) 
оқушыларды оқыту мәселесі соңғы онжылдықта инклюзивті білім 
беру тұжырымдамасының кеңеюімен тығыз байланысты дамып келеді. 
Халықаралық зерттеулерде инклюзивті оқытудың басты қағидаттары ретінде 
қолжетімділік, саралау, даралау және оқу ортасын бейімдеу қарастырылады 
(UNESCO, 2021). Бұл тұрғыда цифрлық технологиялар, әсіресе жасанды 
интеллект (ЖИ), оқыту мазмұнын жекелендіру мен оқу кедергілерін азайту 
құралы ретінде белсенді зерттелуде.Жасанды интеллекттің білім беру 
саласындағы қолданылуын жүйелі талдаған еңбектердің бірі – Holmes және 
әріптестерінің (2019) зерттеуі. Авторлар ЖИ негізіндегі шешімдер негізінен 



SCIENTIFIC JOURNAL OF PEDAGOGY AND ECONOMICS 5.2026

198

оқу аналитикасы, автоматтандырылған кері байланыс, бейімделмелі жүйелер 
және интеллектуалды оқыту жүйелері бағытында дамып келе жатқанын 
көрсетеді. Зерттеу нәтижелері ЖИ құралдарының білім алушылардың оқу 
жетістіктерін арттыруға, оқу процесін дербестендіруге және оқытушының 
жүктемесін оңтайландыруға мүмкіндік беретінін дәлелдейді. Дегенмен, 
авторлар педагогтің рөлін алмастыру емес, керісінше, қолдау және толықтыру 
маңыздылығын атап өтеді.

Инклюзивті білім беру жағдайында ЖИ технологияларын қолдану 
Universal Design for Learning (UDL) қағидаттарымен өзара байланысты 
қарастырылады. UDL моделі оқу материалын ұсынудың, әрекетті көрсетудің 
және мотивацияны арттырудың бірнеше тәсілін қолдануды ұсынады (Luckin 
et al., 2016). Бұл тәсіл ЕББҚ бар оқушылар үшін оқу мазмұнын әртүрлі 
форматта (мәтін, дыбыс, визуал, интерактивті модель) ұсынуға мүмкіндік 
береді. Әдебиеттерде көпарналы оқыту когнитивтік жүктемені азайтып, 
ақпаратты меңгеруді жеңілдететіні көрсетілген (Zimmerman, 2002). Әсіресе 
биология сияқты визуализацияны қажет ететін пәндерде 3D модельдер мен 
анимациялар абстрактілі ұғымдарды нақтылауға ықпал етеді.

Бейімделмелі оқыту жүйелері бойынша зерттеулер ЖИ алгоритмдерінің 
оқушының алдыңғы жетістіктерін, қателерін және оқу қарқынын талдау 
арқылы тапсырмаларды автоматты түрде бейімдей алатынын дәлелдейді. 
Мұндай жүйелер оқушылардың жеке траекториясын құруға, білім алудағы 
олқылықтарды дер кезінде анықтауға және жедел кері байланыс беруге 
мүмкіндік береді (Holmes et al., 2019). Бұл әсіресе когнитивтік, көру немесе 
есту ерекшеліктері бар білім алушылар үшін маңызды, себебі олар ақпаратты 
әртүрлі арналар арқылы қабылдайды. Сонымен қатар, зерттеулерде ЖИ 
құралдарын қолданудың бірқатар шектеулері де көрсетілген. UNESCO 
(2020) құжаттарында ЖИ-ды білім беру процесіне енгізуде этикалық 
қағидаттарды сақтау, дербес деректердің қауіпсіздігін қамтамасыз ету және 
адамдық бақылауды сақтау қажеттілігі баса айтылған. Кейбір еңбектерде 
автоматтандырылған жүйелердің стилистикалық біріздендіру, алгоритмдік 
бейтарапсыздық және шамадан тыс тәуелділік қаупі бар екендігі көрсетіледі 
(OECD, 2021). Сондықтан ЖИ технологияларын енгізу педагогикалық тұрғыдан 
негізделген әдістемемен және мұғалімнің белсенді қатысуымен жүзеге 
асырылуы тиіс. Биологияны оқыту контекстінде ЖИ құралдарын қолдану 
туралы зерттеулер әлі де кеңейтілуді қажет етеді. Дегенмен қолжетімді ғылыми 
деректер биологиялық процестерді модельдеу, жасушалық құрылымдарды 
3D форматта визуализациялау және интерактивті симуляциялар арқылы 
күрделі тақырыптарды меңгеруді жеңілдетуге болатынын көрсетеді (Pane et 
al., 2017). ЕББҚ бар оқушылар үшін мұндай технологиялар компенсаторлық 
және дамытушы функция атқара алады: көру арқылы қабылдайтын оқушылар 
үшін визуализация, есту арқылы жақсы меңгеретіндер үшін аудиоқолдау, ал 
моторлық ерекшелігі бар оқушылар үшін интерактивті басқару мүмкіндігі 
ұсынылады (Shute, 2017). Осылайша, әдеби деректер ЖИ құралдарының 

инклюзивті білім беру жағдайында жоғары әлеуетке ие екенін, алайда 
олардың тиімділігі педагогикалық мақсаттылық, әдістемелік жүйелілік және 
этикалық жауапкершілікпен тікелей байланысты екенін көрсетеді. ЕББҚ 
бар оқушыларға биологияны оқытуда жасанды интеллектті енгізу арнайы 
бейімделмелі тапсырмалар жүйесін, визуализацияны және көпарналы 
қолдауды ғылыми негізде ұйымдастыруды талап етеді.

Материалдар мен негізгі әдістер. Зерттеу ерекше білім беру қажеттілігі 
бар (ЕББҚ) оқушыларға биология пәнін оқытуда жасанды интеллект (ЖИ) 
құралдарын қолданудың әдістемелік тиімділігін анықтауға бағытталды. 
Зерттеу жалпы білім беретін мектептің инклюзивті сыныптарында жүргізілді. 
Зерттеуге 7–8 сынып аралығындағы 48 оқушы қатысты. Оның ішінде 
4 оқушы – ерекше білім беру қажеттілігі бар (оқу қиындықтары, жеңіл 
дәрежедегі когнитивтік бұзылыстар, көру/есту ерекшеліктері) оқушылар. 
ЕББҚ оқушылары бар топ 24 оқушыдан құралған –эксперименттік топ, ал 
24 оқушы – бақылау тобы. Оқушылар екі топқа бөлінді: эксперименттік 
топта ЖИ құралдары қолданылды, бақылау тобында дәстүрлі оқыту әдістері 
пайдаланылды. Зерттеу бір оқу тоқсаны (8 апта) көлемінде жүргізілді.

Зерттеу материалдары ретінде биология пәнінің «Жасуша құрылысы», 
«Фотосинтез», «Адам ағзасының жүйелері» бөлімдері таңдалды. 
Эксперименттік топта келесі ЖИ негізіндегі құралдар қолданылды:

- бейімделмелі тапсырмалар генераторы (оқушының алдыңғы нәтижесіне 
қарай күрделілік деңгейін автоматты өзгерту);

- 3D визуализация және анимациялық модельдер (жасуша құрылысы, қан 
айналым жүйесі);

- мәтінді дыбыстау және жеңілдетілген нұсқаға түрлендіру құралдары;
- интерактивті тесттер мен жедел кері байланыс жүйесі;
- оқу аналитикасы (қате түрлері, орындау уақыты, ілгерілеу динамикасы).
Әдістемелік тұрғыдан зерттеу инклюзивті білім берудің даралау және 

саралау қағидаттарына, сондай-ақ Universal Design for Learning (UDL) 
моделіне негізделді. Оқу тапсырмалары бірнеше деңгейде құрылды: базалық 
(негізгі ұғымдарды тану), орта (себеп–салдар байланысын анықтау), 
күрделі (талдау және қолдану). ЕББҚ бар оқушыларға тапсырмалар визуал 
тіректермен, аудио қолдаумен және қысқартылған мәтінмен ұсынылды. Әр 
сабақта «оқу – визуализация – интерактив – рефлексия» кезеңдік құрылымы 
сақталды.

Зерттеу барысында келесі әдістер қолданылды:
- педагогикалық эксперимент (бақылау және эксперименттік топтарды 

салыстыру);
- диагностикалық тестілеу (алдын ала және қорытынды білім деңгейін 

анықтау);
- бақылау және педагогикалық мониторинг (оқу белсенділігі, 

тапсырмаларды орындау қарқыны);
- сауалнама (оқу мотивациясы мен пәнге қызығушылық деңгейін анықтау);

- сапалық талдау (оқушылардың кері байланысы, рефлексиялық жауаптар).
Нәтижелерді өңдеу барысында сандық және сапалық талдау әдістері 

қолданылды. Сандық талдауда білім көрсеткіштерінің орташа мәндері 
салыстырылып, үлгерім динамикасы анықталды. Сонымен қатар, қателердің 
түрлері бойынша контент-талдау жүргізілді. Сапалық талдау арқылы 
оқушылардың визуализация мен көпарналы қолдауды қабылдау ерекшеліктері 
анықталды.

Зерттеу барысында ЖИ құралдарын енгізудің тиімділігі келесі 
көрсеткіштер арқылы бағаланды: білім сапасының артуы, қателер санының 
азаюы, тапсырмаларды орындау уақытының қысқаруы, оқу мотивациясының 
жоғарылауы және дербестік деңгейінің өсуі.

Осылайша, қолданылған материалдар мен әдістер жасанды интеллект 
құралдарының ЕББҚ бар оқушылардың биология пәнін меңгеруіне әсерін 
кешенді түрде бағалауға мүмкіндік берді.

Кесте 1 — ЖИ құралдарын енгізу бойынша зерттеу материалдары мен әдістерінің 
құрылымы

№ Компоненттер Ішкі тармақтар Мазмұны

1 Зерттеу 
сипаттамасы Мақсат; база; кезең

ЕББҚ бар оқушыларға биологияны оқытуда 
ЖИ құралдарының тиімділігін анықтау; 
инклюзивті сыныптар; 8 апта

2 Қатысушылар Сынып; саны; топтар 7–8 сынып; 48 оқушы; ЭТ – 24 (ЖИ), БТ – 
24 (дәстүрлі)

3 Оқу мазмұны Тақырыптар «Жасуша құрылысы», «Фотосинтез», 
«Адам ағзасының жүйелері»

4 Құралдар AI құралдары; 
цифрлық орта

Бейімделмелі тапсырмалар; 3D/анимация; 
мәтінді дыбыстау/жеңілдету; интерактивті 
тест; оқу аналитикасы; LMS/онлайн орта

5 Әдістемелік негіз Қағидаттар; модель Инклюзия (даралау, саралау); UDL 
(көпарналы ұсыну, әрекет, мотивация)

6 Оқыту ұйымы Формат; сабақ циклі; 
деңгей

«оқу → визуализация → интерактив → 
рефлексия»; тапсырма деңгейі: базалық–
орта–күрделі; ЕББҚ үшін тірек-сигнал, 
аудио, қысқартылған мәтін

7 Дерек жинау Әдістер
Педагогикалық эксперимент; предтест/
посттест; бақылау/мониторинг; сауалнама; 
рефлексиялық жауаптар

8 Бағалау 
критерийлері

Нәтиже 
индикаторлары

Тест ұпайы; қате саны; орындау уақыты; 
мотивация; дербестік/белсенділік

9 Өңдеу тәсілдері Сандық; сапалық
Орташа мән, динамика; қате түрлері 
бойынша контент-талдау; бақылау/
сауалнамаға сапалық талдау

10 Күтілетін нәтиже Нәтиже

Қате азаюы, түсіну тереңдеуі, жылдамдық 
пен кері байланыс жақсаруы, мотивация 
және дербестік артуы (мұғалім 
бақылауымен)

Кестеде зерттеудің ұйымдастырылу құрылымы келесі негізде жүйеленіп 
көрсетілген: зерттеу мақсаты, қатысушылар құрамы, оқу мазмұны, 
қолданылған ЖИ құралдары, әдістемелік негіздері, оқыту форматы, дерек 
жинау және өңдеу тәсілдері, сондай-ақ бағалау көрсеткіштері мен күтілетін 
нәтижелер. Кесте зерттеу дизайнының логикалық бірізділігін, педагогикалық 
эксперименттің кезеңдерін және жасанды интеллект құралдарын инклюзивті 
биология сабағында қолдану тетіктерін тұтастай сипаттайды. Бұл құрылым 
ЖИ технологияларын ЕББҚ бар оқушыларға бейімдеп қолдану арқылы оқу 
жетістіктеріне, мотивациясына және дербестігіне әсерін кешенді бағалауға 
мүмкіндік береді (кесте 2).

Кесте 2 — Биология пәнін оқытуда ЖИ құралдарын ЕББҚ бар оқушыларға бейімдеп 
қолдану бағыттары

ЖИ қолдану 
бағыты

Қолданылатын құрал/
технология

ЕББҚ бар оқушыларға 
бейімдеу тәсілі

Күтілетін педагогикалық 
нәтиже

Бейімделмелі 
оқыту

ЖИ негізіндегі 
тапсырма генераторы

Күрделілік деңгейін 
автоматты өзгерту, 
қысқартылған мәтін, 
тірек-суреттер

Түсіну деңгейінің артуы, 
қате санының азаюы

Визуализация

3D модельдер, 
анимациялар, 
интерактивті 
симуляциялар

Үлкейтілген бейне, 
баяулатылған 
анимация, түсіндірме 
субтитр

Абстрактілі ұғымдарды 
нақты қабылдау, 
когнитивтік жүктемені 
азайту

Көпарналы 
қолдау

Мәтінді дыбыстау, 
сөйлеуді мәтінге 
айналдыру, 
аудиоқолдау

Дыбыстық 
сүйемелдеу, мәтінді 
жеңілдету, түстермен 
ерекшелеу

Ақпаратты әртүрлі 
қабылдау арналарын 
іске қосу, есте сақтауды 
жақсарту

Интерактивті 
бақылау

Онлайн тест, 
автоматты кері 
байланыс

Қате бойынша бірден 
түсіндіру, қосымша 
мысал ұсыну

Жедел кері байланыс, 
оқу олқылықтарын 
уақытында түзету

Оқу аналитикасы Ілгерілеуді бақылау 
жүйесі

Жеке оқу 
траекториясын 
құру, әлсіз тұстарды 
анықтау

Дербестендірілген 
оқыту, оқу нәтижесінің 
тұрақты өсуі

Рефлексия және 
қолдау

ЖИ-ассистент (сұрақ-
жауап, түсіндіру)

Қарапайым тілмен 
түсіндіру, мысал 
келтіру, қадамдық 
нұсқаулық

Өзіндік жұмыс 
дағдыларын дамыту, оқу 
сенімділігін арттыру

Кестеде биология сабағында жасанды интеллект құралдарын қолданудың 
негізгі бағыттары, қолданылатын технология түрлері, оларды ЕББҚ бар 
оқушыларға бейімдеу тәсілдері және күтілетін педагогикалық нәтижелері 
жүйеленіп көрсетілген. Кесте ЖИ технологияларының бейімделмелі оқыту, 
визуализация және көпарналы қолдау арқылы инклюзивті білім беру процесін 
жетілдіру мүмкіндіктерін нақтылайды.

Нәтижелер. Зерттеу нәтижелері ЕББҚ бар оқушыларға биология пәнін 
оқытуда ЖИ құралдарын (бейімделмелі тапсырмалар, визуализация және 

көпарналы қолдау) жүйелі енгізу оқу жетістіктерінің бірнеше құрамдас 
бөлігіне бір мезгілде әсер ететінін көрсетті. Эксперименттік топта алдын ала 
диагностикалық өлшеумен салыстырғанда қорытынды бақылауда білімді 
меңгеру деңгейінің тұрақты өсуі байқалды: оқушылар негізгі ұғымдарды 
тану мен анықтамаларды түсіндіру тапсырмаларында ғана емес, себеп–
салдар байланыстарын анықтау, процестерді кезең-кезеңімен сипаттау, 
қарапайым биологиялық құбылыстарды модель бойынша түсіндіру сияқты 
жоғары деңгейлі әрекеттерде де ілгеріледі. Бақылау тобында да жалпы оқу 
прогресі болғанымен, ол көбіне репродуктивті деңгейдегі тапсырмалармен 
шектеліп, күрделірек түсіндіру және қолдану сипатындағы тапсырмаларда 
айырмашылық айқынырақ сезілді. Бұл нәтиже ЖИ құралдары тек «қосымша» 
емес, оқытудың құрылымын өзгертіп, оқушыға жеке қарқынмен жұмыс 
істеуге және түсінуді бірнеше арна арқылы бекітуге мүмкіндік бергенде 
тиімділік беретінін аңғартады.

Қателердің құрылымын талдау биологиядағы түсінбеушіліктің негізгі 
«түйіндерін» нақтылауға көмектесті. Эксперименттік топта терминологиялық 
қателердің (ұғымды шатастыру, анықтаманы толық емес беру), үрдістік 
қателердің (мысалы, фотосинтез кезеңдерін орын алмастыру, жүйелердің 
функцияларын араластыру) және себеп–салдар байланысын қате құрудың 
(мысалы, «себеп» пен «нәтижені» ауыстыру) азаюы байқалды. Бұл өзгеріс 
көбіне екі механизм арқылы түсіндіріледі: біріншіден, ЖИ негізіндегі 
бейімделмелі тапсырмалар оқушының әлсіз тұсына қайта-қайта оралып, 
күрделілікті біртіндеп арттыру арқылы жетелеуді қамтамасыз етті; екіншіден, 
визуализация мен симуляциялар көзге көрінбейтін процестерді (жасуша 
құрылымдарының қызметі, қан айналым бағыты, газ алмасу, экожүйедегі 
өзара байланыс) нақты көрнекі бейнеге айналдырып, қате түсініктерді 
түзетуге көмектесті. Бақылау тобында қателер санының азаюы көбіне жаттығу 
көлемімен және мұғалімнің түсіндіруімен байланысты болғанымен, қате 
түрлерінің сапалық өзгерісі (яғни қателердің күрделі типтерден қарапайым 
типтерге ауысуы) эксперименттік топтағыдай тұрақты байқала бермеді.

Ең айқын нәтижелердің бірі – оқу әрекетін орындау уақыты мен кері 
байланыстың жылдамдығы бойынша өзгерістер. Эксперименттік топта 
оқушылардың тапсырманы бастауға кететін уақыты қысқарып, жұмысқа 
кірісу кедергісі төмендеді: тапсырма құрылымы қысқа қадамдарға 
бөлінгендіктен және көпарналы қолдау (мәтін+дыбыс+сурет+қысқа 
нұсқаулық) болғандықтан, әсіресе оқу қиындықтары бар немесе назар 
тұрақтылығы төмен оқушылар тапсырманы қайдан бастарын тез түсінді. 
Автоматты кері байланыс қателерді бірден көрсетіп қана қоймай, түсіндірме 
немесе үлгі арқылы түзетуге жетелеген жағдайда, оқушы бір тапсырманың 
ішінде бірнеше рет түзетіп көруге мүмкіндік алды. Бұл оқу циклін жиілетті: 
«орындадым → көрдім → түзедім → қайта тексердім» тәрізді итерациялар 
саны артқан сайын, қателердің қайталану жиілігі төмендеп, өздігінен 
бақылау дағдысы күшейді. Бақылау тобында кері байланыс көбіне кейінірек 

берілетіндіктен, түзету уақыты созылып, кейбір қателердің «ұмытылып кетуі» 
немесе келесі тақырыпқа ауысқанда қайта пайда болуы байқалды.

Оқушылардың мотивациясы мен сабаққа қатысу белсенділігі бойынша 
мәліметтер де маңызды нәтижелерді көрсетті. Эксперименттік топта 
қызығушылықтың артуы көбіне визуалды және интерактивті материалдармен 
байланысты болды: 3D модельді айналдыру, бөліктерін ашып қарау, 
жүйелердің жұмысын қозғалыста көру сияқты әрекеттер биологиядағы 
абстрактілі ұғымдарды қолмен ұстап тұрғандай әсер қалдырды. Бұл әсіресе 
ЕББҚ бар оқушылар үшін маңызды, өйткені көп жағдайда оқу қиындығы 
қабылдау арнасының сәйкес келмеуінен туындайды. Дегенмен талқылау 
барысында бір маңызды шектеу айқындалды: кейбір оқушыларда бастапқы 
кезеңде жоғары эффект басым болып, назар мазмұннан гөрі құралға ауып 
кетуі мүмкін. Сондықтан мотивациялық өсімнің тұрақты болуы үшін сабақта 
міндетті түрде мақсат қою, қысқа рефлексия және нәтижені сөзбен/сызбамен/
қысқаша жазумен бекіту әрекеттері енгізілген кезде ғана құралдың ойынға 
айналу қаупі азайды.

Талқылау. Талқылау бөлігінде ЖИ құралдарының қай жерде ең тиімді 
екені және қай жерде шектеулі екені нақтыланды. Ең жоғары тиімділік 
келесі әрекеттерде байқалды: терминді дұрыс таңдауда, сәйкестендіру 
тапсырмаларында, қадамдық процедураны орындауда, қысқа жауапты 
тексеруде, қателерді жедел көрсетуде. Мұнда ЖИ-дың артықшылығы 
– жылдамдық, қайталау мүмкіндігі және жеке деңгейге бейімдеу. Ал 
мазмұнның терең мағынасына, жауаптың логикалық дәлдігіне, ғылыми 
тілдің нақтылығына, түсіндірудің себеп–салдар құрылымына келгенде ЖИ 
ұсыныстары әрдайым жеткілікті дәл бола бермейді: кейде оқушыға шамадан 
тыс оңайлатылған түсіндірме беріп, ғылыми нақтылықты әлсіретуі немесе 
жалпы сипаттағы жауапқа жетелеуі мүмкін. Сол себепті зерттеу барысында 
мұғалімнің сарапшылық рөлі шешуші болды: мұғалім ЖИ берген ұсынысты 
тексеріп, дұрыс бағытқа түзетіп, оқушыдан «неге бұлай?» деген дәлелдеуді 
талап еткенде ғана нәтижелер тұрақты жақсарды. Басқаша айтқанда, ЖИ 
мұғалімді алмастырмайды, ол мұғалімнің әдістемелік басқаруы болған 
жағдайда оқу сапасын күшейтетін құралға айналады.

Зерттеу барысында бірқатар тәуекелдер де анықталды. Біріншісі – 
автоматты ұсыныстарды сыни бағалаусыз қабылдау. Кейбір оқушылар «қате 
көрсетілді – демек, міндетті түрде солай түзету керек» деген түсінікпен әрекет 
етіп, неге олай түзеткенін түсіндіре алмады. Бұл тәуекелді төмендету үшін 
«қабылдадым/қабылдамадым және себебі» формасындағы қысқа рефлексия, 
ереже немесе дәлел келтіру тапсырмалары енгізілді. Нәтижесінде оқушының 
жауапкершілігі артты. Екіншісі – академиялық адалдық: ЖИ-ды дайын жауап 
құрастыру үшін пайдалану қаупі. Бұл мәселе тапсырманың форматын өзгерту 
арқылы жеке тәжірибе/бақылау дерегімен байланысты сұрақтар, сурет/модель 
бойынша түсіндіру, салыстыру және дәлелдеу талаптары, ауызша қысқа 
қорғау элементтері енгізілгенде, «көшіру» мәні азаяды және оқушының өз 

түсінігі көрінеді. Үшіншісі – қолжетімділік пен жүктеме: кейбір оқушылар 
үшін ұзақ визуалды сессия шаршатуы мүмкін, сондықтан регламент (қысқа 
уақыттық жұмыс, үзіліс, тапсырманы бөліп беру) маңызды болды.

Жалпы алғанда, алынған нәтижелер ЖИ құралдарын ЕББҚ бар оқушыларға 
биологияны оқытуда тиімді қолданудың басты шарты – әдістемелік 
ұйымдастыру екенін көрсетеді. Нақты тиімділік мына жағдайларда күшейді: 
тапсырмалар деңгейленіп берілгенде (базалық–орта–күрделі), көпарналы 
қолдау нақты қажеттілікке сай таңдалғанда (аудио/визуал/жеңілдетілген 
мәтін), визуализация міндетті түрде оқу мақсатына байланыстырылғанда (жай 
«көрсету» емес, «түсіндіру және дәлелдеу»), ал мұғалім бақылауы соңында 
тексеру емес, оқу процесін бағыттау ретінде іске асқанда. Осы талаптар 
сақталған кезде ЖИ технологиялары оқушылардың түсінуін тереңдетіп, 
қателерді азайтып қана қоймай, ең маңызды нәтиже ретінде оқу дербестігін, өз 
қателігін байқап-түзету қабілетін және оқу әрекетіне сенімділігін арттырды.

Сурет 1 — ЖИ құралдарын енгізу нәтижесінде білім сапасының өзгеруі (ЭТ)

Суретте эксперименттік топта ЖИ құралдарын (бейімделмелі тапсырмалар, 
3D визуализация, көпарналы қолдау, автоматты кері байланыс) енгізу 
нәтижесінде білім сапасының кешенді өзгерісі көрсетілген. Көрсеткіштер 
экспериментке дейінгі және кейінгі кезең бойынша салыстырылған.

Біріншіден, жалпы білім деңгейі 62%-дан 81%-ға дейін өскені байқалады. 
Бұл оқушылардың негізгі ұғымдарды меңгеруімен қатар, тақырыпаралық 
байланысты дұрыс орната алу қабілетінің артқанын көрсетеді. Білім 
сапасының мұндай өсуі бейімделмелі тапсырмалардың күрделілікті біртіндеп 
арттыру механизмімен және жедел кері байланыстың әсерімен түсіндіріледі.

Екіншіден, қате саны айтарлықтай азайған (40%-дан 18%-ға дейін). 

Қателердің төмендеуі оқушылардың терминологиялық және үрдістік 
түсініктерді нақтылауымен байланысты. 3D модельдер мен анимациялық 
визуализация күрделі биологиялық процестерді нақты елестетуге мүмкіндік 
беріп, қате түсініктерді түзетуге ықпал етті.

Үшіншіден, түсіну тереңдігі (5 балдық шкала бойынша) 2,8-ден 4,3-ке 
дейін артқан. Бұл тек ақпаратты есте сақтаумен шектелмей, себеп–салдар 
байланысын түсіндіру, талдау және қолдану дағдыларының дамығанын 
білдіреді. Көпарналы қолдау (мәтін, дыбыс, визуал) ақпаратты әртүрлі 
қабылдау арналарын іске қосып, когнитивтік жүктемені азайтты.

Төртіншіден, тапсырмаларды орындау жылдамдығы 55%-дан 78%-
ға дейін жоғарылаған. Бұл оқу әрекетіне кіру уақытының қысқарғанын 
және оқушылардың өзіндік жұмысқа сенімділігінің артқанын көрсетеді. 
Автоматты кері байланыс циклдерінің жиілеуі оқу қарқынын тұрақтандырды. 
Жалпы алғанда, диаграмма ЖИ негізіндегі инклюзивті әдістеменің тек 
білім көрсеткіштерін ғана емес, сонымен қатар оқу әрекетінің сапалық 
параметрлерін де (түсіну тереңдігі, дербестік, тиімділік) жақсартатынын 
дәлелдейді. Нәтижелер ЖИ құралдарын педагогикалық тұрғыдан мақсатты 
ұйымдастырған жағдайда ЕББҚ бар оқушылардың биология пәнін меңгеруіне 
оң және кешенді әсер ететінін көрсетеді.

Сурет 2 — ЖИ негізіндегі бейімделмелі оқытудың мотивациялық әсері (ЭТ)

Сурет 2-де ЖИ негізіндегі бейімделмелі оқытудың эксперименттік топтағы 
мотивациялық және тұлғалық даму көрсеткіштеріне әсері бейнеленген. 
Көрсеткіштер экспериментке дейінгі және кейінгі кезеңдер бойынша 



SCIENTIFIC JOURNAL OF PEDAGOGY AND ECONOMICS 5.2026

206

салыстырылып, оқу мотивациясы, танымдық белсенділік, өзіндік жұмыс 
дағдысы және сабаққа қатысу белсенділігі динамикасы көрсетілген.

Біріншіден, оқу мотивациясы 5 балдық шкала бойынша 3,1-ден 4,4-ке дейін 
өскен. Бұл өсім оқушылардың пәнге деген қызығушылығының артқанын 
және оқу әрекетіне ішкі ынталарының күшейгенін білдіреді. Визуализация, 
интерактивті симуляциялар және жеке қарқынмен жұмыс істеу мүмкіндігі 
оқушылардың өзін табысты сезінуіне ықпал етті, бұл өз кезегінде ішкі 
мотивацияны нығайтты.

Екіншіден, танымдық белсенділік 58%-дан 82%-ға дейін жоғарылаған. 
Оқушылар сабақ барысында сұрақ қою, талқылауға қатысу, модельмен 
жұмыс істеу және қосымша тапсырмалар орындау белсенділігін көрсетті. Бұл 
көрсеткіштің артуы ЖИ құралдарының оқушыны «бақылаушыдан» «әрекет 
етушіге» айналдыруымен байланысты.

Үшіншіден, өзіндік жұмыс дағдысы 2,6-дан 4,1 балға дейін артқан. 
Автоматты кері байланыс пен бейімделмелі тапсырмалар оқушылардың 
қателерін өздігінен түзетуге және жауапкершілік сезімін қалыптастыруға 
мүмкіндік берді. Нәтижесінде оқушылар тапсырманы мұғалімнің тікелей 
көмегінсіз орындауға бейімделді.

Төртіншіден, сабаққа қатысу белсенділігі 60%-дан 85%-ға дейін өсті. 
Бұл оқушылардың оқу процесіне эмоционалдық және зияткерлік тұрғыдан 
белсенді қатысуын білдіреді. Көпарналы қолдау (аудио, визуал, мәтін) әртүрлі 
қабылдау стиліне сәйкес келіп, оқу барысында шаршауды азайтты және 
қызығушылықты тұрақты деңгейде ұстады.

Жалпы алғанда, 2-сурет нәтижелері ЖИ негізіндегі әдістеменің тек академиялық 
жетістіктерге ғана емес, сонымен қатар оқушылардың мотивациялық, мінез-
құлықтық және дербестік сипаттамаларына да оң әсер ететінін дәлелдейді. 
Әсіресе ЕББҚ бар оқушылар үшін оқу сенімділігінің артуы, белсенділіктің 
күшеюі және өзіндік реттеу дағдыларының қалыптасуы инклюзивті білім беру 
сапасын арттырудың маңызды көрсеткіші болып табылады.

Қорытынды. Зерттеу нәтижелерін қорытындылай отырып, ерекше білім 
беру қажеттілігі бар (ЕББҚ) оқушыларға биология пәнін оқытуда жасанды 
интеллект құралдарын енгізу педагогикалық тұрғыдан негізделген жағдайда 
оқу үдерісінің сапасын едәуір арттыратыны анықталды. Зерттеу барысында 
алынған деректер ЖИ құралдарын қолдану нәтижесінде негізгі академиялық 
көрсеткіштердің жақсарғанын көрсетті: жалпы білім деңгейінің өсуі, қателер 
санының азаюы және түсіну тереңдігінің артуы байқалды. Бұл өзгерістердің 
мәні тек көп тапсырмалар орындаумен шектелмейді, керісінше оқушының 
әлсіз тұстарына дәл бағытталған тапсырмалар, күрделілікті біртіндеп арттыру 
және жедел кері байланыс арқылы қалыптасқан оқу стратегияларының сапалық 
өзгеруімен байланысты. Сонымен қатар визуализация құралдары (модельдер, 
анимациялар, симуляциялар) биологиялық нысандарды «көрсету» арқылы 
түсіндірудің тиімді арнасын қалыптастырып, қате түсініктердің алдын алуға 
және түзетуге мүмкіндік берді. Көпарналы қолдау (мәтін, дыбыс, визуал, 

интерактив) ақпаратты қабылдау ерекшеліктері әртүрлі оқушылардың оқу 
материалын меңгеруін қолжетімді етті және когнитивтік жүктемені азайтуға 
ықпал етті.

Тәжірибенің маңызды қорытындыларының бірі — ЖИ негізіндегі 
әдістеменің мотивациялық әсері. Сабаққа қатысу белсенділігінің артуы, 
танымдық қызығушылықтың күшеюі және оқушылардың өз оқу нәтижесіне 
сенімділігінің өсуі байқалды. ЕББҚ бар оқушылар үшін табысты тәжірибенің 
жиі қайталануы (тапсырманы орындау → қателікті көру → түзету → нәтижені 
жақсарту) оқу уәжін тұрақтандыратын фактор ретінде көрінді. Сонымен қатар 
өзіндік жұмыс дағдысының қалыптасуы — зерттеудің ең құнды нәтижелерінің 
бірі: оқушылар тек дайын жауапты қабылдауға емес, өз қатесін байқап, 
дәлелдеп түзетуге көбірек бейімделе бастады. Бұл инклюзивті білім берудегі 
негізгі мақсаттардың бірі — білім алушының автономдылығын дамытуға 
сәйкес келеді.Сонымен бірге зерттеу нәтижелері ЖИ құралдары барлық оқу 
міндетін бірдей деңгейде шеше алмайтынын да көрсетті. ЖИ ең алдымен 
формалданатын және құрылымданатын әрекеттерде (терминді сәйкестендіру, 
тест, қадамдық тапсырма, қателерді табу және жылдам кері байланыс) тиімді 
болды. Ал мазмұнның ғылыми дәлдігі, түсіндіру логикасы, дәлелді пікір айту, 
биологиялық құбылыстарды терең талдау мен стильдік сауаттылық сияқты 
күрделі когнитивтік әрекеттерде мұғалімнің сарапшылық жетекшілігі негізгі 
рөл атқарды. Яғни зерттеу ЖИ-дың мұғалімді алмастырмайтынын, керісінше 
мұғалім басқарған жағдайда оқу үдерісін күшейтетін құрал екенін нақтылады.

 Жұмыс барысында бірқатар тәуекелдер де анықталды: автоматты 
ұсыныстарды сыни бағалаусыз қабылдау, оқу әрекетінің механикалық 
сипат алуы, кейде мотивацияның құралға ғана тәуелді болуы, сондай-ақ 
академиялық адалдыққа қатысты ықтимал қиындықтар. Бұл тәуекелдер ЖИ 
құралдарын қолданудың нақты регламенті болғанда, міндетті рефлексиялық 
тапсырмалар енгізілгенде және бақылау мұғалімнің қолында сақталғанда 
айтарлықтай азаятыны байқалды. Сондықтан тиімділік шарттары ретінде: 
(1) ЖИ қолданудың мақсаты мен шекарасын нақтылау; (2) тапсырмаларды 
деңгейлеп және бейімдеп беру; (3) көпарналы қолдауды оқушының нақты 
қажеттілігіне сәйкестендіру; (4) «автоматты тексеру және мұғалімнің 
эксперттік тексерісі» гибридті моделін ұстану; (5) әр түзетуді дәлелдеуге 
бағытталған рефлексияны міндеттеу ұсынылады. Жалпы қорытынды ретінде, 
зерттеу ЖИ құралдарын ЕББҚ бар оқушыларға биологияны оқытуда қолдану 
инклюзивті білім беру сапасын арттырудың тиімді бағыты екенін дәлелдейді. 
Мұндай тәсіл оқу мазмұнын қолжетімді етеді, білімді меңгеру қарқынын жеке 
қажеттілікке бейімдейді, оқу мотивациясын күшейтеді және ең маңыздысы 
— оқушының дербестігін, өзіндік реттеуін және оқу әрекетіне сенімділігін 
қалыптастыруға ықпал етеді. Болашақта зерттеуді басқа сыныптар мен 
биология бөлімдерінде кеңейту, ұзақмерзімді әсерін (оқу дағдысының 
тұрақтылығы) бақылау, сондай-ақ әртүрлі ЖИ платформаларын салыстыру 
арқылы әдістемені нақтылау өзекті бағыт ретінде қарастырылады.

